
3. Procedementos de control e impulso
3.2. Comunicacións da Xunta de Galicia
3.2.3. Resolucións aprobadas

Resolucións subseguintes ao debate de política xeral sobre a

situación política da Comunidade Autónoma de Galicia.

O Pleno da Cámara, na súa sesión do día 3 de outubro de

2007, adoptou o seguinte acordo: 

Aprobación de resolucións

— Doc. núm. 23176; 07/DEBA-0002; BOPG núm. 405, do

10.09.2007

Debate de política xeral: informe do Sr. presidente da Xunta

de Galicia para expoñer a situación política da Comunidade

Autónoma

Resolución resultante da transacción elaborada verbo das

propostas de resolución presentadas conxuntamente polo

G.P. dos Socialistas de Galicia, o G.P. do Bloque Naciona-

lista Galego (doc. núm. 24028, proposta núm. 9) e o G.P.

Popular de Galicia (doc. núm. 24030, proposta núm. 283),

co contido literal seguinte:

Resolución núm. 9

“O Parlamento de Galicia insta a Xunta de Galicia para que

poña en marcha o Instituto de Estudos do Territorio e a

Axencia de Protección da Legalidade Urbanística antes do

remate deste ano.”

Aprobada pola unanimidade dos 74 deputados e deputadas

presentes.

Resolución resultante da transacción elaborada verbo das

propostas de resolución presentadas conxuntamente polo

G.P. dos Socialistas de Galicia, o G.P. do Bloque Naciona-

lista Galego (doc. núm. 24028, proposta núm. 16) e o G.P.

Popular de Galicia (doc. núm. 24030, proposta núm. 350),

co contido literal seguinte:

Resolución núm. 16

“O Parlamento galego insta a Xunta de Galicia para que

defenda os seguintes criterios no debate aberto a nivel comu-

nitario sobre a revisión da OCM do leite no marco do Health
Check:

1.— A OCM do leite debe manter mecanismos de interven-

ción públicos na continxentación da produción e na regula-

ción dos mercados.

2.— Defender unha redistribución dos dereitos de produción

e das axudas directas no ámbito da UE con criterios de

carácter social para reforzar a viabilidade das explotacións

existentes e con vocación de permanencia, contribuír a fixar

poboación nas zonas rurais e primar os modelos de produ-

ción sustentables e menos dependentes de insumos externos.

No contexto actual, debe defender un incremento da cota en

función de criterios sociais, do emprego que hai que manter

e do desaxuste entre oferta e demanda de cada estado. E

manifestar a oposición a un incremento lineal para todos os

estados membros e para todas as explotacións no camiño da

supresión do réxime de cotas e da liberalización do mercado

comunitario, xa que consolidaría unha situación de desvan-

taxe das explotacións galegas, que terían que enfrontarse a

ese novo contexto cunha cota e un nivel de axudas directas

por termo medio inferior ás explotacións comunitarias.

3.— A OCM do leite debe manter mecanismos de interven-

ción públicos no mercado que resulten eficaces para suavi-

zar as oscilacións del e evitar situacións de crise que poidan

ter un forte impacto social.

4.— Substanciarase unha comparecencia no Parlamento

para dar conta do documento elaborado para o efecto, remi-

tíndoo previamente a esta institución.”

Aprobada pola unanimidade dos 74 deputados e deputadas

presentes.

Resolución resultante da transacción elaborada verbo da

proposta de resolución presentada polo G.P. Popular de Gali-

cia (doc. núm. 24028, proposta núm. 28), co contido literal

seguinte:

Resolución núm. 28

“O Parlamento galego insta a Xunta de Galicia para que

asine, no prazo máis breve posible, un convenio marco de

colaboración en formación e xestión cos concellos de Gali-

cia a través da Fegamp para a aplicación de toda a nova

normativa técnica da construcción derivada do Código téc-

nico da edificación, do Decreto de hábitat galego, do

Decreto de eficiencia enerxética e das directivas europeas

coas consellarías competentes nestas materias.”

Aprobada pola unanimidade dos 74 deputados e deputadas

presentes.

Resolución resultante da transacción elaborada verbo das

propostas de resolución presentadas polo G.P. Popular de

Galicia (doc. núm. 24030, propostas núms. 29 e 30), co con-

tido literal seguinte:

Resolucións núms. 29 e 30

“O Parlamento de Galicia insta a Xunta de Galicia para que

poña en marcha actuacións que incidan na concienciación da

mocidade sobre os perigos e as consecuencias dunha condu-

ción non responsable, no prazo máis breve posible.”

Aprobada pola unanimidade dos 74 deputados e deputadas

presentes.

Resolución resultante da transacción elaborada verbo da

proposta de resolución presentada polo G.P. Popular de Gali-

cia (doc. núm. 24030, proposta núm. 56), co contido literal

seguinte:

Resolución núm. 56

“O Parlamento insta a Xunta de Galicia para que intensifique

un programa de emprego con apoio a través da figura do pre-

parador laboral, como figura de apoio dentro das empresas

que lles permitan ás persoas discapacitadas que o precisen o

soporte necesario dentro e fóra do lugar de traballo, dirixido a

lle facilitar ao traballador ou á traballadora a adquisición das

habilidades propias do posto laboral no que se vai integrar.”

Aprobada pola unanimidade dos 74 deputados e deputadas

presentes.

Resolución resultante da transacción elaborada verbo da

proposta de resolución presentada polo G.P. Popular de Gali-

cia (doc. núm. 24030, proposta núm. 150), co contido literal

seguinte:

Resolución núm. 150

“O Parlamento de Galicia insta a Xunta de Galicia para que

no ano 2008 poña en marcha actuacións que favorezan a

captación de investimentos empresariais e potencie a inter-

nacionalización da economía galega.”

Aprobada pola unanimidade dos 74 deputados e deputadas

presentes.

Resolución resultante da transacción elaborada verbo da pro-

posta de resolución presentada polo G.P. Popular de Galicia

(doc. núm. 24030, proposta núm. 229), co contido literal

seguinte:

Resolución núm. 229

“O Parlamento insta a Xunta de Galicia para que culmine no

ano 2008 o Plan de transporte metropolitano de Galicia.”

Aprobada pola unanimidade dos 74 deputados e deputadas

presentes.

Resolución resultante da transacción elaborada verbo da

proposta de resolución presentada polo G.P. Popular de Gali-

cia (doc. núm. 24030, proposta núm. 275), co contido literal

seguinte:

Resolución núm. 275

“O Parlamento de Galicia insta a Xunta de Galicia para

que presente nesta Cámara antes de que remate o próximo

período de sesións un avance do Plan sectorial de vivenda

anunciado pola Xunta de Galicia, onde se especifique en

que concellos se ten previsto facer vivendas de promoción

pública.”

Aprobada pola unanimidade dos 74 deputados e deputadas

presentes.

Resolución resultante da transacción elaborada verbo das

propostas de resolución presentadas polo G.P. Popular de

Galicia (doc. núm.  24030, propostas núms. 340, 345, 346 e

347), co contido literal seguinte:

Resolucións núms. 340, 345, 346 e 347

“O Parlamento de Galicia insta a Xunta de Galicia para que:

1.— Impulse unha campaña de comunicación e información

vinculadas á cultura e á promoción do viño.

2.— Promova campañas de divulgación das axudas postas á

disposición dos viticultores para a incorporación de xente

moza, plans de mellora e reestruturación e reconversión de

viñedos e outras orientadas á mellora da situación das explo-

tacións vitícolas.

3.— Apoie os consellos reguladores para o establecemento

de campañas de promoción do viño das diferentes denomi-

nacións de orixe nos mercados externos.”

Aprobada pola unanimidade dos 74 deputados e deputadas

presentes.

Resolución resultante da transacción elaborada verbo da

proposta de resolución presentada polo G.P. Popular de Gali-

cia (doc. núm. 24030, proposta núm. 438), co contido literal

seguinte:

Resolución núm. 438

“O Parlamento de Galicia insta a Xunta de Galicia para que

potencie e mellore a práctica do deporte escolar, ampliando

a súa idade de aplicación, diversificando as disciplinas e

dándolles entrada aos deportes alternativos e fomentando a

igualdade de sexos na actividade deportiva.”

Aprobada pola unanimidade dos 74 deputados e deputadas

presentes.

Resolución resultante da transacción elaborada verbo da

proposta de resolución presentada polo G.P. Popular de Gali-

cia (doc. núm. 24030, proposta núm. 544), co contido literal

seguinte:

Resolución núm. 544

“O Parlamento insta a Xunta de Galicia para que axilice e

recorte os prazos anunciados para o cumprimento da Direc-

tiva europea 91/271/CEE, sobre o tratamento de augas resi-

duais urbanas, e en especial no relativo ás depuracións das

augas procedentes de aglomeracións de máis de 2.000 habi-

tantes equivalentes, para o cal se insta para que se liciten

todas as depuradoras necesarias antes do 31 de decembro de

2007, sempre e cando os concellos afectados poñan á dispo-

sición da consellaría os terreos necesarios para tal fin.”

Aprobada pola unanimidade dos 74 deputados e deputadas

presentes.

Resolucións conxuntas aprobadas sen modificacións do G.P.

dos Socialistas de Galicia e do G.P. do Bloque Nacionalista

Galego (doc. núm. 13128), co contido literal seguinte:

Resolución núm. 1 

“O Parlamento galego insta a Xunta de Galicia para que se

establezan as accións de financiamento, coordinación e cola-

boración cos concellos galegos, para que estes leven a cabo

plans locais de inmigración, que permitan a integración real

e efectiva da poboación inmigrante que reside en Galicia, así

como unha resposta integral e directa ás súas demandas

desde a administración máis próxima.”

Aprobada pola unanimidade dos 74 deputados e deputadas

presentes.

Resolución núm. 2

“O Parlamento galego insta a Xunta de Galicia para que ela-

bore e aprobe a normativa de usos lingüísticos da Xunta de

Galicia, que lles garanta á Administración autonómica, á

local e á do Estado un instrumento de regulación dos usos

lingüísticos no sector da administración. A Comisión Inter-

departamental da Xunta de Galicia para a Normalización

Lingüística coordinará a elaboración desta normativa.”

Aprobada pola unanimidade dos 74 deputados e deputadas

presentes.

Resolución núm. 3

“O Parlamento galego insta a Xunta de Galicia para que pro-

mova unha estratexia de coordinación da planificación lin-

güística nos distintos ámbitos territoriais de Galicia, a través

do Consorcio para a Planificación Lingüística, co que se lle

dará un impulso institucional e social ao uso, ao coñece-

mento e á divulgación da lingua galega nos diferentes secto-

res sociais. Deste xeito consolidarase o papel normalizador

das administracións locais para garantiren o uso do galego

como lingua habitual de traballo e de comunicación cos

administrados.”

Aprobada por 38 votos a favor, 36 en contra e ningunha abs-

tención.

Resolución núm. 4

“O Parlamento galego insta a Xunta de Galicia para que pro-

mova un gran pacto pola lingua que abranga medios de

comunicación, entidades empresariais, políticas, sindicais e

asociativas para conseguir un incremento real do uso oral e

escrito da lingua galega e mais promova que se vele pola

calidade da lingua utilizada.”

Aprobada por 38 votos a favor, 36 en contra e ningunha abs-

tención.

Resolución núm. 5

“O Parlamento insta a Xunta de Galicia para que se intensi-

fique o proceso de diálogo co Goberno do Estado para avan-

zar na transferencia de medios referidos ao salvamento marí-

timo, a inspección de traballo, a transferencia de titularidade

de inmobles da Seguridade Social, a transferencia de centros

de investigación e de arquivos, museos e bibliotecas, así

como para o saldo da débeda de superficie.”

Aprobada pola unanimidade dos 74 deputados e deputadas

presentes.

Resolución núm. 6

“O Parlamento insta a Xunta de Galicia para que desenvolva

o Plan estratéxico da infancia e da adolescencia como ins-

trumento integrador da análise dos problemas, das necesida-

des e das solucións no eido do benestar infantil. A execución

do plan deberá permitir a consolidación dunha cultura da

promoción do bo trato á infancia e á adolescencia mediante

actuacións concretas nos ámbitos da prevención, da protec-

ción e da reeducación.”

Aprobada por 38 votos a favor, 36 en contra e ningunha abs-

tención.

Resolución núm. 7

“O Parlamento galego insta a Xunta de Galicia para que

poña en funcionamento a Axencia Galega de Emerxencias,

así como para que impulse a creación de consorcios territo-

riais e parques contra incendios.”

Aprobada por 38 votos a favor, 36 en contra e ningunha abs-

tención.

Resolución núm. 8

“O Parlamento galego insta a Xunta de Galicia para que faga

as xestións oportunas co fin de poñer en marcha un sistema

telemático de xestión policial, que permitirá mellorar a

actuación das policias locais, no marco da nova regulación

aprobada pola Cámara autonómica.”

Aprobada pola unanimidade dos 74 deputados e deputadas

presentes.

Resolución núm. 10

“O Parlamento galego insta a Xunta de Galicia para que lle

remita á Cámara o Proxecto de lei de fomento do transporte

público colectivo de persoas por estrada, para iniciar a súa

tramitación e permitir a súa aprobación durante o ano 2008.”

Aprobada por 38 votos a favor, 36 en contra e ningunha abs-

tención.

Resolución núm. 11

“O Parlamento galego insta a Xunta de Galicia para que

defina un novo mapa de áreas funcionais integradas no eido

da formación profesional, co fin de racionalizar o territorio

desta comunidade autónoma mediante a definición de áreas

educativas de cara a realizar un mapa de oferta de formación

profesional ordenado e adaptado á conxuntura socioeconó-

mica e territorial co obxectivo de realizar unha ordenación

do Mapa da formación profesional.”

Aprobada por 38 votos a favor, 36 en contra e ningunha abs-

tención.

Resolución núm. 12

“O Parlamento galego insta a Xunta de Galicia para que

mellore o financiamento universitario mediante mecanismos

baseados en criterios competitivos, obxectivos estratéxicos e

a avaliación dos resultados asociados á docencia, a investi-

gación e a xestión nas tres universidades do sistema univer-

sitario galego. Para acadar este obxectivo, o financiamento

do fondo de calidade que se xestiona mediante contratos

programa deberá acadar unha contía de polo menos un 10 %

do Plan de financiamento.”

Aprobada por 38 votos a favor, 0 en contra e 36 abstencións.

Resolución núm. 13

“O Parlamento galego insta a Xunta de Galicia para que ela-

bore un Plan de seguridade mineira que contribúa a con-

cienciar da importancia da seguridade laboral no sector e

poña en marcha os instrumentos que axuden a reducir os

niveis de sinistralidade nas canteiras galegas.”

Aprobada por 38 votos a favor, 36 en contra e ningunha abs-

tención.

Resolución núm. 14

“O Parlamento galego insta a Xunta de Galicia para que pro-

picie o desenvolvemento da industria aeronáutica galega con

medidas favorecedoras da competitividade das empresas

galegas do sector e para que se dirixa ao Goberno do Estado

para que se inclúa a Galicia na Mesa Sectorial Aeroespacial

do Plan estratéxico do sector aeronáutico estatal 2008-

2016.”

Aprobada pola unanimidade dos 74 deputados e deputadas

presentes.

Resolución núm. 15

“O Parlamento galego insta a Xunta de Galicia para que for-

taleza unha nova política forestal utilizando como mínimo o

impulso a dous proxectos normativos:

1.— Desenvolver regulamentariamente as unidades de xes-

tión forestal (Uxfor), previstas na Lei de prevención e

defensa contra incendios forestais, como un mecanismo de

control e xestión conxunto de terreos de monte, co obxectivo

de obter un mellor aproveitamento silvícola que redunde no

beneficio para o titular do predio pero tamén para a socie-

dade en xeral. Articularase como un instrumento dunha nova

política estrutural forestal con base na ampliación de base

territorial e impulso das accións de valorización integral e

prevención de incendios forestais.

2.— Elaborar, no ano próximo, un Proxecto de lei de mon-

tes, que teña por obxecto a regulación dos montes situados

en Galicia.

O obxectivo fundamental no que se debe asentar é conxu-

gar a función produtiva do monte coa imprescindible sus-

tentabilidade, biodiversidade e conservación dos seus

recursos, articulando un sistema de planificación forestal e

definindo uns principios que, como mínimo, terán en

conta:

— A xestión sustentable do monte e da súa biomasa.

— A protección, a rexeneración e a valorización dos montes.

— A integración da multifuncionalidade do monte.

— A participación dos sectores sociais e económicos impli-

cados na política forestal.

— O fomento  e a valorización forestal.

— A cooperación administrativa coas comunidades de mon-

tes veciñais en man común.

— O principio de precaución, en defensa da diversidade bio-

lóxica.”

Aprobada por 38 votos a favor, 36 en contra e ningunha abs-

tención.

Resolución núm. 17

“O Parlamento galego insta a Xunta de Galicia para que des-

envolva unha campaña de promoción e difusión do deporte

feminino encamiñada ao fomento e ao incremento da prác-

tica deportiva entre as mulleres.”

Aprobada por 38 votos a favor, 36 en contra e ningunha abs-

tención.

Resolución núm. 18

“O Parlamento galego insta a Xunta de Galicia para que pro-

ceda a crear os Premios Nacionais da Cultura Galega co

obxectivo de recoñecer anualmente as achegas máis rele-

vantes nos diferentes ámbitos da cultura galega.”

Aprobada por 38 votos a favor, 36 en contra e ningunha abs-

tención.

Resolución núm. 19

“O Parlamento galego insta a Xunta de Galicia para que ela-

bore un Plan estratéxico de infraestruturas hospitalarias de

Galicia, que reflicta as actuacións que se deben desenvolver

na comunidade autónoma de Galicia.”

Aprobada por 38 votos a favor, 36 en contra e ningunha abs-

tención.

Resolución núm. 20

“O Parlamento galego insta a Xunta de Galicia para que

impulse o desenvolvemento do Plan de atención integral á

saúde da muller, con actuacións dirixidas a: 

— Humanizar a atención ao parto, mediante a extensión das

unidades para a atención do parto natural.

— Diminuír a incidencia do cancro de colo uterino, coa

vacinación contra o virus do papiloma humano (VPH).”

Aprobada por 38 votos a favor, 36 en contra e ningunha abs-

tención.

Resolución núm. 21

“O Parlamento galego insta a Xunta de Galicia para que apoie

as iniciativas do sector pesqueiro galego dirixidas á mellora

da xestión dos recursos coa  finalidade de lograr a súa susten-

tabilidade mediante a creación de reservas mariñas.”

Aprobada pola unanimidade dos 74 deputados e deputadas

presentes.

Resolución núm. 22

“O Parlamento de Galicia insta a Xunta de Galicia para que

presente diante do Parlamento no prazo de seis meses a ela-

boración dun Proxecto de lei de creación do Instituto Xove.”

Aprobada por 38 votos a favor, 36 en contra e ningunha abs-

tención.

Resolución núm. 23

“O Parlamento galego insta a Xunta de Galicia para que se

aumenten os espazos naturais protexidos de Galicia, para

lles dar cumprimento ás normativas europeas, en especial

coas figuras de protección incluídas na Rede Natura.”

Aprobada pola unanimidade dos 74 deputados e deputadas

presentes.

Resolución núm. 24

“O Parlamento galego insta a Xunta de Galicia para que se

cumpra a Directiva 79/923/CEE, de calidade das augas para

a cría de moluscos, dotando as EDAR existentes na costa e

as de nova construción dos sistemas de desinfección exixi-

dos.”

Aprobada pola unanimidade dos 74 deputados e deputadas

presentes.

Resolución núm. 25

“O Parlamento galego, co obxecto de que os traballadores

autónomos de Galicia poidan facer valer os dereitos colecti-

vos que se lles recoñece na lei que regula o seu estatuto,

insta a Xunta de Galicia para que cree os instrumentos que

permitan o exercicio dos dereitos colectivos que nela se esta-

blecen, en especial a creación do Rexistro especial de aso-

ciacións profesionais de traballadores autónomos e do Con-

sello Galego de Traballo Autónomo.”

Aprobada por 38 votos a favor, 0 en contra e 36 abstencións.

Resolución núm. 26

“O Parlamento galego insta a Xunta de Galicia para que

impulse, no marco do proceso de diálogo social, un pacto

pola competitividade, como ferramenta para acadar políticas

de desenvolvemento económico do tecido empresarial e

social galego.”

Aprobada pola unanimidade dos 74 deputados e deputadas

presentes.

Resolución núm. 27

“O Parlamento galego insta a Xunta de Galicia para que

negocie co Goberno central o modelo de xestión das novas

medidas en materia de vivenda que este acaba de anunciar,

e, en especial, os termos da compatibilidade das novas axu-

das estatais de 210 € para o alugueiro coas axudas existentes

en Galicia para ese mesmo fin.”

Aprobada por 38 votos a favor, 36 en contra e ningunha abs-

tención.

Resolucións aprobadas sen modificacións do G.P. Popular de

Galicia (doc. núm. 24030), co contido literal seguinte:

Resolución núm. 72

“O Parlamento insta a Xunta de Galicia para que promova

foros nos que participen representantes de  toda a socie-

dade galega e dos medios de comunicación e onde se tra-

ten as desigualdades, as discriminacións e a violencia con-

tra as mulleres, coa  previsión de que as partes participan-

tes elaboren as súas conclusións para seren executadas

pola Xunta de Galicia e outras institucións públicas impli-

cadas”.

Aprobada pola unanimidade dos 74 deputados e deputadas

presentes.

Resolución núm. 93

“O Parlamento de Galicia insta a Xunta de Galicia para que

presente no Parlamento, dentro deste período de sesións, o

Plan director de atención e xestión das emerxencias de

Galicia.”

Aprobada pola unanimidade dos 74 deputados e deputadas

presentes.

Resolución núm. 148

“O Parlamento de Galicia insta a Xunta de Galicia para que

defina nas medidas políticas de carácter económico que

poña en marcha un conxunto de indicadores que permitan o

seu seguimento e avaliación. Dos devanditos indicadores

publicaranse con carácter anual os correspondentes datos.”

Aprobada pola unanimidade dos 74 deputados e deputadas

presentes.

Resolución núm. 335

“O Parlamento de Galicia insta a Xunta de Galicia para que

faga as xestións necesarias co Goberno de España para o

establecemento en Galicia dunha tarifa eléctrica diferen-

ciada, propia e xusta coa nosa realidade enerxética, exenta,

polo menos, do pagamento das peaxes por transporte da

enerxía eléctrica.”

Aprobada pola unanimidade dos 74 deputados e deputadas

presentes.

Resolución núm. 417

“O Parlamento insta a Xunta de Galicia para que incremente

o investimento na protección e a conservación dos camiños

de Santiago.”

Aprobada pola unanimidade dos 74 deputados e deputadas

presentes.

Resolución núm. 446

“O Parlamento de Galicia insta a Xunta de Galicia para que se

establezcan as medidas de apoio necesarias aos nosos depor-

tistas, para axudalos na súa preparación de cara a obteren os

mellores resultados deportivos e mesmo a súa clasificación

cando sexa posible para os Xogos Olímpicos de Pequín 2008.”

Aprobada pola unanimidade dos 74 deputados e deputadas

presentes.

Resolución núm. 448

“O Parlamento de Galicia insta a Xunta de Galicia para que

incremente a cobertura asistencial de coidados paliativos ata

acadar o 80 % dela, nesta lexislatura.”

Aprobada pola unanimidade dos 74 deputados e deputadas

presentes.

Resolución núm. 464

“O Parlamento de Galicia insta a Xunta de Galicia para que

teña unha maior capacidade de resolución dos problemas de

enfermaría na atención primaria, no vindeiro ano.”

Aprobada pola unanimidade dos 74 deputados e deputadas

presentes.

Resolución núm. 507

“O Parlamento de Galicia insta a Xunta de Galicia para que

reforce as estruturas asociativas e dea os pasos adecuados

para acadar a plena madurez empresarial apoiando que os

produtores cheguen a actuar en conxunto.”

Aprobada pola unanimidade dos 74 deputados e deputadas

presentes.

Resolución núm. 508

“O Parlamento de Galicia insta a Xunta de Galicia para que

potencie o desenvolvemento da tecnoloxía de procesos que

permita un máximo aforro de custos evitando o risco de des-

prazamento do mercado fresco e asegurando unha boa cali-

dade e un produto adecuado.”

Aprobada pola unanimidade dos 74 deputados e deputadas

presentes.

O que se publica para xeral coñecemento.

Santiago de Compostela, 8 de outubro de 2007

Dolores Villarino Santiago

Presidenta

4. Procedementos de información
4.1. Solicitudes de comparecencia
4.1.1. Solicitudes de comparecencia en Pleno

Por un erro material de carácter administrativo na execución

da Mesa do Parlamento do día 18 de setembro de 2007 omi-

tiuse o seguinte acordo:

Coñecemento pola Mesa:

- 07/CPP-0276(23363)

Grupo Parlamentario Popular de Galicia

Do Sr. conselleiro do Medio Rural para dar conta da situa-

ción sanitria da cabana gandeira galega e das medidas pre-

vistas 

A Mesa toma coñecemento e acorda o seu traslado á Xunta

de Portavoces, ao abeiro do artigo 144 do Regulamento

O que se publica para xeral coñecemento.

Santiago de Compostela, 8 de outubro de 2007

María Tereixa Paz Franco

Vicepresidenta 1.ª

4.2. Interpelacións

Por un erro material de carácter administrativo na execución

da Mesa do Parlamento do día 18 de setembro de 2007 omi-

tiuse o seguinte acordo:

Admisión a trámite:

- 07/INT-0198 (23362)

Grupo Parlamentario Popular de Galicia

Castro García, Roberto e 5 deputados máis

Sobre o alcance actual da tuberculose bovina en Galicia e as

medidas adoptadas ao respecto

A Mesa, por unanimidade, acorda a súa admisión a trámite e

cualifícao como interpelación.

O que se publica para xeral coñecemento.

Santiago de Compostela, 8 de outubro de 2007

María Tereixa Paz Franco

Vicepresidenta 1.ª

4.3. Preguntas
4.3.1. Preguntas orais en Pleno

Por un erro material de carácter administrativo na execución

da Mesa do Parlamento do día 18 de setembro de 2007 omi-

tiuse o seguinte acordo:

Admisión a trámite:

- 07/POP-0506 (23364)

Grupo Parlamentario Popular de Galicia

Balseiro Orol, José Manuel

Sobre as razóns do cambio das axudas destinadas a

investimentos no ámbito da acuicultura mariña para diri-

xilas aos titulares de establecementos de acuicultura con-

tinental

A Mesa, por unanimidade, acorda a admisión a trámite e

a cualificación como pregunta con resposta oral ante o

Pleno.

O que se publica para xeral coñecemento.

Santiago de Compostela, 8 de outubro de 2007

María Tereixa Paz Franco

Vicepresidenta 1.ª

Por un erro material de carácter administrativo na execución

da Mesa do Parlamento do día 24 de setembro de 2007 omi-

tiuse o seguinte acordo:

Admisión a trámite:

- 07/POP-0514(23651)

Grupo Parlamentario do Bloque Nacionalista Galego

Pontón Mondelo, Ana Belén

Sobre as actuacións de impulso e mellora do funcionamento

da mediación familiar

A Mesa, por unanimidade, acorda a admisión a trámite e a

cualificación como pregunta con resposta oral ante o Pleno.

O que se publica para xeral coñecemento.

Santiago de Compostela, 8 de outubro de 2007

María Tereixa Paz Franco

Vicepresidenta 1.ª

